
Монгол Улсын Их Хурлын 2022 оны хаврын ээлжит чуулганы
Хууль зүйн байнгын хорооны 07 дугаар сарын 05-ны өдөр
/Мягмар гараг/-ийн хуралдааны товч тэмдэглэл
 
            Хууль зүйн байнгын хорооны дарга С.Бямбацогт ирц, хэлэлцэх асуудлын дарааллыг танилцуулж, хуралдааныг даргалав.
 

Хуралдаанд ирвэл зохих 19 гишүүнээс 10 гишүүн хүрэлцэн ирж, 52.6 хувийн ирцтэйгээр хуралдаан 19 цаг 33 минутад Төрийн ордны “Жанжин Д.Сүхбаатар” танхимд эхлэв. 

Томилолттой: Ц.Мөнх-Оргил, Б.Пүрэвдорж, Н.Учрал, Д.Цогтбаатар, Б.Энх-Амгалан;

Тасалсан: Н.Алтанхуяг, Б.Дэлгэрсайхан, Л.Мөнхбаатар, Х.Нямбаатар. 

Нэг.Согтууруулах ундааны эргэлтэд хяналт тавих, архидан согтуурахтай тэмцэх тухай хууль /Шинэчилсэн найруулга/-ийн төсөл болон хамт өргөн мэдүүлсэн хуулийн төслүүд /Засгийн газар 2021.03.19-ний өдөр өргөн мэдүүлсэн, эцсийн хэлэлцүүлэг/

Хэлэлцэж буй асуудалтай холбогдуулан Хууль зүй, дотоод хэргийн яамны Төрийн нарийн бичгийн дарга П.Сайнзориг, Хүнс, хөдөө аж ахуй, хөнгөн үйлдвэрийн яамны Хүнсний үйлдвэрийн бодлогын хэрэгжилтийг зохицуулах газрын даргын албан үүргийг түр орлон гүйцэтгэгч Д.Тунгалаг, мөн газрын Исгэлтийн үйлдвэрлэл, хангамжийн асуудал хариуцсан мэргэжилтэн Х.Цэрэнханд, Мэргэжлийн хяналтын ерөнхий газрын Хүнсний чанар, стандартын хяналтын улсын байцаагч  Е.Цэндсүрэн, Монгол Улсад гэмт хэргээс урьдчилан сэргийлэх ажлыг зохицуулах зөвлөлийн ахлах мэргэжилтэн Б.Одмандах, “Монголын хүнсчдийн холбоо”-ны удирдах зөвлөлийн гишүүн Г.Энхбилэг нар оролцов.

Хуралдаанд Улсын Их Хурлын Тамгын газрын Хууль, эрх зүйн газрын Зөвлөхүүдийн албаны зөвлөх Ч.Батбямба, мөн газрын Байнгын хорооны асуудал хариуцсан хэлтсийн Хууль зүйн байнгын хороо хариуцсан ахлах зөвлөх М.Үнэнбат нар байлцав.

Төслийг эцсийн хэлэлцүүлэгт бэлтгэсэн талаар ажлын хэсгийн  танилцуулгыг ажлын хэсгийн гишүүн, Улсын Их Хурлын гишүүн Ж.Сүхбаатар танилцуулав.
Танилцуулгатай холбогдуулан Улсын Их Хурлын гишүүдээс асуулт, санал гараагүй болно.
Монгол Улсын Их Хурлын чуулганы хуралдааны дэгийн тухай хуулийн 42 дугаар зүйлийн 42.2.1 дэх заалтын дагуу Согтууруулах ундааны эргэлтэд хяналт тавих, архидан согтуурахтай тэмцэх тухай хууль /Шинэчилсэн найруулга/-ийн төслийн талаар ажлын хэсгийн гаргасан зарчмын зөрүүтэй саналын томьёоллоор санал хураалт явуулав.
С.Бямбацогт: 1.Төслийн 23 дугаар зүйлийн 23.1.6 дахь заалтын “заасанд нийцээгүй” гэснийг “заасан шаардлагыг хангаагүй” гэж тус тус өөрчилж, 23.1.4 дэх заалтыг доор дурдсанаар өөрчлөн найруулж, 23.1.5 дахь заалтыг хасах:

“23.1.4.согтууруулах ундаа худалдах зөвшөөрөл эзэмшигчээс бусад этгээд цахим орчин, холбооны хэрэгсэл, өөртөө үйлчлэх автомат төхөөрөмж ашиглан согтууруулах ундаа худалдах, түүгээр үйлчлэх, хаягаар хүргэх;” гэсэн саналыг дэмжье гэсэн санал хураалт явуулъя. 
Зөвшөөрсөн:          9

Татгалзсан:    
1

Бүгд:

         10
90.0 хувийн саналаар дэмжигдлээ.
2.Төслийн 28 дугаар зүйлийн 28.2 дахь хэсгийн “баримт бичгийг” гэсний дараа “биечлэн болон техник технологи ашиглан” гэж нэмж, 28.4 дэх хэсгийн “Үйлчлүүлэгчийн үйлдэлд” гэснийг “Үйлчлүүлэгч” гэж, “байдал илэрсэн” гэснийг “үйлдэл гаргасан” гэж, 28.5 дахь хэсгийн “хамаарна” гэснийг “хамаарах бөгөөд үйлчлүүлэгч цахим систем ашиглан насанд хүрсэн эсэхээ нотолж болно” гэж тус тус өөрчлөх гэсэн саналыг дэмжье гэсэн санал хураалт явуулъя. 
Зөвшөөрсөн:          9

Татгалзсан:    
1

Бүгд:

         10
90.0 хувийн саналаар дэмжигдлээ.
Монгол Улсын Их Хурлын чуулганы хуралдааны дэгийн тухай хуулийн 42 дугаар зүйлийн 42.2.1 дэх заалтын дагуу Зар сурталчилгааны тухай хуульд нэмэлт оруулах тухай хуулийн талаар ажлын хэсгийн гаргасан зарчмын зөрүүтэй саналын томьёоллоор санал хураалт явуулав.
С.Бямбацогт: 1.Төслийн 1 дүгээр зүйлийн 141.5 дахь хэсгийн “зүйлийг” гэснийг “үйл ажиллагааг” гэж, 141.5.4 дэх заалтыг доор дурдсанаар өөрчлөн найруулж, гарчгийн “нэмэлт” гэсний дараа “, өөрчлөлт” гэж, доор дурдсан агуулгатай 141.5.5, 141.5.6 дахь заалт тус тус нэмэх:

“141.5.4.21 нас хүрээгүй хүнд согтууруулах ундаа хэрэглэхийг зааж, сургахад чиглэсэн агуулга, хэлбэртэй;”

“141.5.5.18 түүнээс дээш хувийн хатуулагтай этилийн спирт агуулсан согтууруулах ундааг сурталчлах;
141.5.6.согтууруулах ундааны зар сурталчилгааны үед согтууруулах ундааны хор хөнөөлийн талаарх сэрэмжлүүлэггүй сурталчлах.” гэсэн саналыг дэмжье гэсэн санал хураалт явуулъя.

Зөвшөөрсөн:          9

Татгалзсан:    
1

Бүгд:

         10
90.0 хувийн саналаар дэмжигдлээ.
2.Төсөлд доор дурдсан агуулгатай 3 дугаар зүйл нэмэх:

“3 дугаар зүйл.Зар сурталчилгааны тухай хуулийн 141 дүгээр зүйлийн гарчгийн, 141.1, 141.2, 141.3 дахь хэсгийн “шимийн архины” гэснийг “уламжлалт технологиор үйлдвэрлэсэн согтууруулах ундааны” гэж, 141.4 дэх хэсгийн “шимийн архийг” гэснийг “уламжлалт технологиор үйлдвэрлэсэн согтууруулах ундааг” гэж тус тус өөрчилсүгэй.” гэсэн саналыг дэмжье гэсэн санал хураалт явуулъя.

Зөвшөөрсөн:          8

Татгалзсан:    
2

Бүгд:

         10
80.0 хувийн саналаар дэмжигдлээ.
Байнгын хорооны дарга С.Бямбацогт үг хэлэв.

Байнгын хорооны хуралдаанаар 1 асуудал хэлэлцэв.

Хуралдаан 12 минут үргэлжилж, 19 гишүүнээс 10 гишүүн хүрэлцэн ирж, 52.6 хувийн ирцтэйгээр 19 цаг 45 минутад өндөрлөв.

Тэмдэглэлтэй танилцсан:

ХУУЛЬ ЗҮЙН БАЙНГЫН 

ХОРООНЫ ДАРГА





С.БЯМБАЦОГТ


 Тэмдэглэл хөтөлсөн:

 ХУРАЛДААНЫ ТЭМДЭГЛЭЛ ХӨТЛӨХ

 АЛБАНЫ ШИНЖЭЭЧ




П.ОЮУНГЭРЭЛ
МОНГОЛ УЛСЫН ИХ ХУРЛЫН 2022 ОНЫ ХАВРЫН ЭЭЛЖИТ ЧУУЛГАНЫ
ХУУЛЬ ЗҮЙН БАЙНГЫН ХОРООНЫ 07 ДУГААР САРЫН 05-НЫ ӨДӨР
/МЯГМАР ГАРАГ/-ИЙН ХУРАЛДААНЫ ДЭЛГЭРЭНГҮЙ ТЭМДЭГЛЭЛ

С.Бямбацогт: Байнгын хорооныхоо гишүүдийн оройн амгаланг айлтгая.

Байнгын хорооны гишүүдийн олонх хүрэлцэн ирсэн тул Хууль зүйн байнгын хорооны 22 оны 07 дугаар сарын 05-ны өдрийн хуралдааныг нээснийг мэдэгдье.

Ирцийг танилцуулъя.


Бямбацогт, Адьшаа, Амарсайхан, Ганбат, Мөнхцэцэг, Раднаасэд, Сандаг-Очир, Сүхбаатар, Сэргэлэн, Энхбаяр нарын гишүүд хүрэлцэн ирсэн байна.


Хэлэлцэх асуудлыг танилцуулъя.
Согтууруулах ундааны эргэлтэд хяналт тавих, архидан согтуурахтай тэмцэх тухай хууль /Шинэчилсэн найруулга/-ийн төсөл болон хамт өргөн мэдүүлсэн хуулийн төслүүдийн эцсийн хэлэлцүүлгийг явуулна.
Хэлэлцэх асуудалтай холбоотой саналтай гишүүн байна уу. Алга байна.

Хэлэлцэх асуудалдаа оръё.

Согтууруулах ундааны эргэлтэд хяналт тавих, архидан согтуурахтай тэмцэх тухай хууль /Шинэчилсэн найруулга/-ийн төсөл болон хамт өргөн мэдүүлсэн хуулийн төслүүдийн эцсийн хэлэлцүүлгийг явуулъя.
Хуулийн төслийг эцсийн хэлэлцүүлэгт бэлтгэсэн талаарх ажлын хэсгийн танилцуулгыг ажлын хэсгийн гишүүн, Улсын Их Хурлын гишүүн Жамъянхорлоогийн Сүхбаатар танилцуулна. Сүхбаатар гишүүнийг микрофонд урьж байна.

Ж.Сүхбаатар: Ажлын хэсгийн ахлагч Мөнх-Оргил гишүүн эзгүй байгаа тул би үүнийг уншъя.

Байнгын хорооны дарга, эрхэм гишүүд ээ, Согтууруулах ундааны эргэлтэд хяналт тавих, архидан согтуурахтай тэмцэх тухай хуулийн төсөл болон хамт өргөн мэдүүлсэн хуулийн төслүүдийн анхны хэлэлцүүлгийг Улсын Их Хурал 2022 оны 07 дугаар сарын 05-ны өдрийн нэгдсэн хуралдаанаар тус тус хэлэлцэж, эцсийн хэлэлцүүлэгт бэлтгүүлэхээр Хууль зүйн байнгын хороонд шилжүүлсэн билээ.

Монгол Улсын Их Хурлын чуулганы хуралдааны дэгийн тухай хуулийн 42 дугаар зүйлд заасны дагуу хуулийн төслийн зарим хэсэг, заалтыг гүйцээн боловсруулах, хуулийн төслийн холбогдох зүйл, хэсэг, заалттай уялдуулж, чуулганы нэгдсэн хуралдааны анхны хэлэлцүүлгээр олонхын дэмжлэг авсан саналуудыг төсөлд нэмж тусган төслийн эцсийн хувилбарыг бэлтгэлээ.

Согтууруулах ундааны эргэлтэд хяналт тавих, архидан согтуурахтай тэмцэх тухай хуулийн төсөл болон хамт өргөн мэдүүлсэн хуулийн төслүүдийн эцсийн хувилбарын төсөл, эцсийн хэлэлцүүлэгт бэлтгэсэн тухай танилцуулга болон зарчмын зөрүүтэй саналыг хэлэлцэн шийдвэрлэж өгөхийг та бүхнээс хүсье. Анхаарал тавьсанд баярлалаа.
С.Бямбацогт: Ажлын хэсгийг танилцуулъя.
Пүрэвжавын Сайнзориг Хууль зүй, дотоод хэргийн яамны Төрийн нарийн бичгийн дарга, Банзрагчийн Одмандах Монгол Улсад гэмт хэргээс урьдчилан сэргийлэх ажлыг зохицуулах зөвлөлийн ахлах мэргэжилтэн, цаглаагийн хурандаа, Даваагийн Тунгалаг Хүнсний үйлдвэрийн бодлогын хэрэгжилтийг зохицуулах газрын даргын албан үүргийг түр орлон гүйцэтгэгч, Хурцаагийн Цэрэнханд Хүнс, хөдөө аж ахуй, хөнгөн үйлдвэрийн яамны Исгэлтийн үйлдвэрлэл, хангамжийн асуудал хариуцсан мэргэжилтэн, Самданжамцын Батхолбоо Мэргэжлийн хяналтын ерөнхий газрын Хуулийн асуудал хариуцсан ахлах мэргэжилтэн, Ерэнгийн Цэндсүрэн Мэргэжлийн хяналтын ерөнхий газрын Хүнсний стандарт хариуцсан хяналтын улсын байцаагч, Гончигийн Энхбилэг “Монголын хүнсчдийн холбоо”-ны удирдах зөвлөлийн гишүүн. Ийм хүмүүс хүрэлцэн ирсэн байна.

Эцсийн хэлэлцүүлэгт бэлтгэсэн төслийг гишүүдэд тараасан байгаа. 

Хуулийн төсөлтэй холбогдуулан асуух асуулттай гишүүд нэрээ өгнө үү. Алга байна.

Гишүүд асуулт асууж, хариулт авч дууслаа.
22 оны 07 дугаар сарын 05-ны өдрийн чуулганы нэгдсэн хуралдааны үеэр Улсын Их хурлын даргын өгсөн гүйцээн боловсруулах чиглэлийн дагуу ажлын хэсгээс боловсруулсан зарчмын зөрүүтэй саналуудаар санал хураалт явуулъя.

Зарчмын зөрүүтэй саналын томьёолол. 

Монгол Улсын Их Хурлын чуулганы хуралдааны дэгийн тухай хуулийн 42 дугаар зүйлийн 42.2.1-д заасны дагуу хураалгах санал. Гүйцээн боловсруулах.

1.Төслийн 23 дугаар зүйлийн 23.1.6 дахь заалтын “заасанд нийцээгүй” гэснийг “заасан шаардлагыг хангаагүй” гэж тус тус өөрчилж, 23.1.4 дэх заалтыг доор дурдсанаар өөрчлөн найруулж, 23.1.5 дахь заалтыг хасах. Санал гаргасан ажлын хэсэг. Дэмжье гэсэн томьёоллоор санал хураалт.

90 хувийн саналаар энэ санал дэмжигдлээ.
2.Төслийн 28 дугаар зүйлийн 28.2 дахь хэсгийн “баримт бичгийг” гэсний дараа “биечлэн болон техник технологи ашиглан” гэж нэмж, 28.4 дэх хэсгийн “Үйлчлүүлэгчийн үйлдэлд” гэснийг “Үйлчлүүлэгч” гэж, “байдал илэрсэн” гэснийг “үйлдэл гаргасан” гэж, 28.5 дахь хэсгийн “хамаарна” гэснийг “хамаарах бөгөөд үйлчлүүлэгч цахим систем ашиглан насанд хүрсэн эсэхээ нотолж болно” гэж тус тус өөрчлөх. Санал гаргасан ажлын хэсэг. Дэмжье гэсэн томьёоллоор санал хураалт явуулъя.

Дэмжигдлээ.

Дараагийн санал хураалт.
“23.1.4.согтууруулах ундаа худалдах зөвшөөрөл эзэмшигчээс бусад этгээд цахим орчин, холбооны хэрэгсэл, өөртөө үйлчлэх автомат төхөөрөмж ашиглан согтууруулах ундаа худалдах, түүгээр үйлчлэх, хаягаар хүргэх;” Орхигдсон санал байна. Дэмжье гэсэн томьёоллоор санал хураалт явуулъя. Орхигдсон юм байна.

Дараагийн санал хураалт. 80 хувийн саналаар энэ санал дэмжигдлээ.

Зар сурталчилгааны тухай хуульд нэмэлт оруулах тухай. Энэ бас хуультай нийцүүлж санал хураах ёстой. Их Хурлын даргаас гүйцээн боловсруулах чиглэл өгсөн.
1.Төслийн 1 дүгээр зүйлийн 141.5 дахь хэсгийн “зүйлийг” гэснийг “үйл ажиллагааг” гэж, 141.5.4 дэх заалтыг доор дурдсанаар өөрчлөн найруулж, гарчгийн “нэмэлт” гэсний дараа “, өөрчлөлт” гэж, доор дурдсан агуулгатай 141.5.5, 141.5.6 дахь заалт тус тус нэмэх:

“141.5.4. 21 нас хүрээгүй хүнд согтууруулах ундаа хэрэглэхийг зааж, сургахад чиглэсэн агуулга, хэлбэртэй;”

“141.5.5. 18 түүнээс дээш хувийн хатуулагтай этилийн спирт агуулсан согтууруулах ундааг сурталчлах;
141.5.6.согтууруулах ундааны зар сурталчилгааны үед согтууруулах ундааны хор хөнөөлийн талаарх сэрэмжлүүлэггүй сурталчлах.” Санал гаргасан ажлын хэсэг. Дэмжье гэсэн томьёоллоор санал хураалт явуулъя.

Энэ 19 нас гэж байсныг 21 болгож байгаа. 19 нас гэж ажлын хэсгээс орж ирээд түүнийг 21 болгоё гэж гишүүд дэмжсэн.

90 хувийн саналаар энэ санал дэмжигдлээ.

Одоо Төсөлд доор дурдсан агуулгатай 3 дугаар зүйл нэмэх:

“3 дугаар зүйл.Зар сурталчилгааны тухай хуулийн 141 дүгээр зүйлийн гарчгийн, 141.1, 141.2, 141.3 дахь хэсгийн “шимийн архины” гэснийг “уламжлалт технологиор үйлдвэрлэсэн согтууруулах ундааны” гэж, 141.4 дэх хэсгийн “шимийн архийг” гэснийг “уламжлалт технологиор үйлдвэрлэсэн согтууруулах ундааг” гэж тус тус өөрчилсүгэй.” Санал гаргасан ажлын хэсэг. Дэмжье гэсэн томьёоллоор санал хураалт явуулъя.

Хуулийн нэр томьёо нь хоорондоо зөрчилтэй болох гээд байгаа учраас нэг нэр томьёогоор явъя гэж ажлын хэсгээс санал гаргасан.
Одоо дахиад нэг асуудал байгаа. 

Сая ийм болсон. 80 хувийн саналаар энэ санал дэмжигдлээ.

5 дугаар бүлэг согтууруулах ундааны хэрэглээ дээр согтууруулах ундаа хэрэглэхийг хориглоно. 

30.1. Дараах хүн согтууруулах ундаа хэрэглэхийг хориглоно гэсэн заалт байсан. Тээврийн хэрэгсэл жолоодож байгаа 21 нас хүрээгүй, жирэмсэн. Энэ бол үлдчихсэн тийм үү. Энэ бол үлдэх ёстой байх аа. Энэ бол хориглох ёстой, зөв. 
30.2 дээр харин бусдыг согтууруулах ундаа хэрэглэхийг шаардахыг хориглоно. Шахахыг хориглоно. Бусдыг согтууруулах ундаа хэрэглэхийг шаардаж согтоосны улмаас бусдад учруулсан гэм хорыг согтууруулах ундаа хэрэглэхийг шаардсан этгээдэд хариуцуулж болно гэсэн заалт үндсэндээ босчихсон. Засгийн газрын өргөн барьсан санал. Үүнийг ажлын хэсэг бас анхаараад жоохон өөрчлөн найруулсан байсан. Гэхдээ хатуу байна аа гээд бид нар бол Байнгын хороон дээр бусдыг согтууруулах ундаа хэрэглэхийг шаардахыг хориглоно гэж өөрчилсөн юм, уул нь. Гэтэл одоо бусдыг шахахыг хориглоно. Дээрээс нь бусдыг согтууруулах ундаа хэрэглэхийг шаардаж согтоосны улмаас бусдад учруулсан гэм хорыг согтуулах ундаа хэрэглэхийг шаардсан этгээд хариуцуулж болно гэдэг заалт үлдчихэж байгаа юм. Өөрчлөх аргагүй болсон. 

Энэ заалтыг хууль хэрэгжүүлэхдээ Засгийн газар онцгой анхаарах ёстой. Онцгой анхаарах ёстой шүү. Энэ хуулийн заалтаар хүмүүсийг хэлмэгдүүлэх вий. Хохироох вий. Хуулийг заалтыг тийм үү, алагчилж, ялгаварлаж үйлчлүүлэх вий. Зарим хүнд үйлчилдэг, зарим хүнд үйлчилдэггүй болчих вий. Өөрөөр хэлэх юм бол, чи шахсан байна, хохирол учруулсан байна, үүнээс болж энэ хүн чинь архи уугаад согтсон байна. Тасарсан байна, одоо гэмт хэрэг үйлдсэн байна. Үүний хохирлыг чи барагдуул гэдэг. Зарим хүнд болохоор чи архи уугаад өөрөө тасраад асуудал үүссэн. Түүнээсээ болоод чи өөрөө хариуцах ёстой, энэ хүнд хамаагүй гэдэг байдлаар жинхнээсээ шахсан хүн нь хариуцлага хүлээхгүй мултраад үлддэг. Шахаагүй зүгээр тиймээ, нэг хундага барьсан хүн дараа нь гэм буруутан болоод хүний өмнөө хохирол төлдөг, хүлээдэг болчих вий. Үүнийг анхаарах ёстой. 
Гэтэл өөрөө дуртайдаа архи уучхаад энэ намайг шахсан, дуртайдаа архи ууж тасарчхаад гэмт хэрэг үйлдчихээд үүнээсээ болоод энэ намайг шахсан. Түүнээс болоод би тасарсан байна лээ. Тэгээд гэмт хэрэг үйлдсэн байна. Миний буруу биш, энэ хүний буруу гэж хүний хэлмэгдүүлэх вий. Уг нь энэ үүднээсээ бид нар шахахыг хориглоно гээд орхисон юм. Гэтэл одоо чуулганы хуралдаан дээр шахсаны улмаас учруулсан гэм хорыг шахсан хүн хариуцна гэдэг заалт орчхож байгаа учраас одоо өөрчлөх аргагүй болсон. Үүнийг хууль хэрэгжүүлэхдээ онцгой анхаарах ёстой шүү. Энэ жинхэнэ нөгөө хуурай хууль болох вий. Хүн хэлмэгдүүлэх вий энэ хууль. Энэ хуулийн цоорхойгоор. Ийм болсон шүү гэдгийг зориуд протоколд тэмдэглэж хэлээд цаашаа явъя даа.
Дараагийн асуудал бас байгаа.
Согтууруулах ундааны эргэлтэд хяналт тавих, архидан согтуурахтай тэмцэх тухай хуулийн шинэчилсэн найруулгын төсөлтэй холбогдуулан Гаалийн тухай хуульд нэмэлт, өөрчлөлт оруулах тухай хуулийн төслийг бас Засгийн газар оруулж ирэх ёстой. Энд нөгөө татваргүй барааны дэлгүүр дээр онцгой албан татварын тэмдэгт хэрэглэхтэй холбоотой асуудал үүсэж байгаа юм. Үүнийг Засгийн газар намар төсөв оруулж ирэхдээ энэ хуульд нийцүүлээд энэ хуулийг дагуулж энэ юугаа оруулж ирээрэй. Одоо хууль бол эцэслэн батлагдаад явна. Энэ заалтыг хэрэгжүүлэх, хууль тэртэй тэргүй 23 оны 1 сарын 1-нээс хэрэгжих учраас одоо бас бэлтгэл ажлаа хангаад энэ хуулийнхаа заалтыг төсвийн хуль болон бусад хуулиудыг дагуулж оруулж ирэх асуудал байгаа шүү. Энэ дээр юу байх ёстой вэ гэвэл энэ хуульд Монгол Улсад үйлдвэрлэсэн болон импортолсон чөлөөт бүс татваргүй барааны дэлгүүрт оруулсан бүх төрлийн согтууруулах ундааг үйлдвэрлэл, импорт борлуулалтын үе шат бүрээр эцсийн хэрэглэгч хүртэл олон улсын стандартад нийцсэн дахин давтагдашгүй цахим өгөгдөл бүхий код ашиглан цахим төлбөрийн баримт, гаалийн мэдүүлэгт үндэслэн татварын бүртгэл, мэдээллийн нэгдсэн санд бүртгэнэ. Ийм саналыг ажлын хэсгийн гишүүд гаргаад чуулганы хуралдаанд оролцсон гишүүдийн олонх дэмжсэн юм байна лээ. 
Гэтэл энэ хууль бол Засгийн газрын өргөн барьсан хуульд орж ирээгүй. Энэ хуулийг Байнгын хороо санаачлах болж байгаа. Байнгын хороо санаачлах юм бол элдэв бас хардлага дагуулж магадгүй. Тийм учраас энэ хуулийг Засгийн газар хууль санаачлах эрхийнхээ хүрээнд санаачилж оруулж ирж энэ хууль дагуулж батлуулаарай гэдгийг бас протоколд тэмдэглэж хэлье.
Ингээд дууссан тийм үү.

Ингээд ажлын хэсгээс гаргасан зарчмын зөрүүтэй саналуудаар санал хураалт явуулж дууслаа.
Согтууруулах ундааны эргэлтэд хяналт тавих, архидан согтуурахтай тэмцэх тухай хуулийн төсөл болон хамт өргөн мэдүүлсэн хуулийн төслүүдийн эцсийн хэлэлцүүлгийг явуулж дууслаа.

Хуулийн төслүүдийг эцсийн хэлэлцүүлэгт бэлтгэсэн талаарх Байнгын хорооны танилцуулгыг чуулганы нэгдсэн хуралдаанд ажлын хэсгийн гишүүн, Улсын Их Хурлын гишүүн Сүхбаатар гишүүн танилцуулъя.

Хуралдаа идэвхтэй оролцсон гишүүддээ баярлалаа.

Дууны бичлэгээс буулгасан: 

ХУРАЛДААНЫ ТЭМДЭГЛЭЛ 

